
Annotatsiya. Ushbu tezisda mahalliy infratuzilma loyihalarini moliyalashtirish amaliyotini tashabbusli budjet mexanizmi 
asosida takomillashtirish masalalari o‘rganilgan. Hududlar kesimida mablag‘lar taqsimotidagi tafovutlar, sheriklik asosidagi 
loyihalarning institutsional rivojlanish holati hamda baholash tizimining ayrim jihatlari tahlil qilingan. Natijalar asosida dep-
utat tashabbuslarini qo‘shimcha moliyalashtirish, aholi va davlat o‘rtasidagi sheriklikni kengaytirish, differensial baholash 
tizimini joriy etish hamda soliq intizomiga asoslangan sheriklik modelini qo‘llash bo‘yicha takliflar ishlab chiqilgan. Ushbu 
takliflar infratuzilma loyihalarini moliyalashtirish samaradorligi va barqarorligini oshirishga xizmat qiladi.

Kalit so‘zlar: infratuzilma loyihalari, moliyalashtirish amaliyoti, tashabbusli budjet, davlat va fuqarolar o‘rtasidagi sheriklik, 
deputat tashabbusi, soliq intizomi.

Abstract. This thesis examines ways to improve the financing of local infrastructure projects through the participatory bud-
geting mechanism. It analyzes regional disparities in the allocation of financial resources, the institutional development of 
partnership-based projects, and selected aspects of the existing evaluation system. Based on the findings, proposals are 
developed to provide additional financing for deputy initiatives, expand partnerships between citizens and the state, intro-
duce a differentiated evaluation system, and apply a partnership model based on tax discipline. These proposals are aimed 
at improving the efficiency and sustainability of infrastructure project financing.

Keywords: infrastructure projects, financing practices, participatory budgeting, citizen–state partnership, deputy initiative, 
tax discipline.

Аннотация. В тезисе рассматриваются вопросы совершенствования практики финансирования местных 
инфраструктурных проектов на основе механизма инициативного бюджетирования. Проанализированы различия в 
распределении финансовых ресурсов по регионам, уровень институционального развития проектов, реализуемых 
на принципах партнерства, а также отдельные аспекты существующей системы оценки. По результатам 
исследования разработаны предложения по дополнительному финансированию депутатских инициатив, 
расширению партнерства между населением и государством, внедрению дифференцированной системы оценки 
и применению модели партнерского финансирования, основанной на налоговой дисциплине. Предлагаемые меры 
направлены на повышение эффективности и устойчивости финансирования инфраструктурных проектов.

Ключевые слова: инфраструктурные проекты, практика финансирования, инициативное бюджетирование, 
партнерство населения и государства, депутатская инициатива, налоговая дисциплина.

K I R I S H
Tashabbusli budjet mexanizmining amaliyotga joriy qilinishi mahalliy infratuzilma loyihalarini moliyalashtirishda 

davlat idoralari va fuqarolar o‘rtasidagi hamkorlikni mustahkamlashning muhim bosqichlaridan biri bo‘ldi. Amalga 
oshirilgan tahlillar infratuzilma loyihalarini moliyalashtirish amaliyotining moliyaviy barqarorligini yanada 
mustahkamlash, hududlar o‘rtasida mablag‘larni taqsimlash mexanizmlarini takomillashtirish hamda sheriklik 
asosidagi infratuzilma loyihalarining institutsional imkoniyatlarini kengaytirish zarur bo‘lgan ayrim jihatlar 
mavjudligini ko‘rsatdi. Ushbu holat infratuzilmani moliyalashtirish jarayonining yanada takomillashtirilishini, uning 
moliyaviy resurs bazasini kengaytirishni hamda aholi va davlat o‘rtasidagi sheriklik munosabatlarini institutsional 
jihatdan mustahkamlashni taqozo etadi. Tezisda aniqlangan jihatlarni takomillashtirish hamda infratuzilma 
loyihalarini moliyalashtirish amaliyotini rivojlantirishga qaratilgan ilmiy asoslangan takliflar batafsil yoritiladi.

Sheriklik asosida moliyalashtirilgan infratuzilma loyihalari bo‘yicha ajratilgan mablag‘larni hududlar kesimida 
tahlil qilish ushbu yo‘nalishning ayrim faol hududlarda jamlanib qolgan ekanligini ko‘rsatadi. Mablag‘lar hajmining 
yarmidan ko‘prog‘i yagona hudud, ya’ni Qashqadaryo viloyati hissasiga to‘g‘ri kelib, undan keyin Samarqand 
va Namangan viloyatlari nisbatan yuqori ko‘rsatkichga ega ekan. Shu bilan birga, mamlakatning yarmiga yaqin 

hududida, jumladan, Qoraqalpog‘iston Respublikasi, Jizzax, Navoiy, Surxondaryo, Farg‘ona va boshqa viloyatlarda 
infratuzilma loyihalarini sheriklik asosida moliyalashtirish uchun mablag‘ ajratilishi kuzatilmagan. Hududlar 
o‘rtasidagi bunday sezilarli tafovut sheriklik mexanizmini infratuzilmani moliyalashtirish amaliyotiga joriy etish 
jarayoni barcha hududlarda bir xil darajada shakllanmaganini ko‘rsatadi. Bundan tashqari, korrelyatsion tahlil 
natijalari sheriklik asosidagi infratuzilma loyihalari bo‘yicha g‘olib deb topilgan loyihalar sonining boshqa asosiy 
ko‘rsatkichlar bilan statistik bog‘liqligi yuqori emasligini ko‘rsatadi. Bu holat infratuzilma loyihalarini sheriklik 
asosida moliyalashtirish yo‘nalishining tashabbusli budjet tizimining boshqa yo‘nalishlariga nisbatan o‘ziga 
xos rivojlanish xususiyatlariga ega ekanligini ko‘rsatadi. Shu bois ushbu yo‘nalishning imkoniyatlarini yanada 
kengaytirish, mavjud moliyaviy o‘sish omillaridan samarali foydalanish hamda sheriklik asosidagi infratuzilma 
loyihalarini qo‘llab-quvvatlash uchun maqsadli institutsional mexanizmlarni takomillashtirish maqsadga muvofiq.

Mahalliy infratuzilma loyihalarini moliyalashtirish barqarorligini oshirish hamda ovoz bergan hududlar 
uchun ijtimoiy ahamiyatga ega infratuzilma loyihalarini moliyalashtirish mexanizmini takomillashtirish 
maqsadida, har bir deputat kesimida yiliga ikki mavsum davomida bazaviy hisoblash miqdorining sakkiz ming 
baravariga teng qo‘shimcha mablag‘ ajratish taklif etilgan. Amaldagi Deputat tashabbusi mexanizmi bo‘yicha 
mavjud statistik ma’lumotlar asosida o‘tkazilgan tahlil hududlar o‘rtasida to‘rt baravargacha yetadigan tafovutni 
ko‘rsatdi. Bu esa mavjud mablag‘ ajratish tartibining barcha hududlarda infratuzilma loyihalarini bir xil darajada 
yetarli moliyalashtira olmasligini ko‘rsatadi. Taklif etilayotgan qo‘shimcha mablag‘ infratuzilma loyihalarining 
moliyaviy resurs bazasini kengaytirib, ayniqsa, hozirgi bosqichda nisbatan kam mablag‘ ajratilayotgan hududlarda 
ijtimoiy ahamiyatga ega infratuzilma loyihalarini to‘liqroq moliyalashtirish imkoniyatini taqdim etadi. Ushbu 
mexanizmning ustuvorligi shundan iboratki, u bazaviy hisoblash miqdoriga bog‘langanligi sababli mablag‘ miqdori 
uning o‘zgarishiga mutanosib ravishda yangilanib boradi va shu tariqa infratuzilmani moliyalashtirish uchun 
ajratiladigan mablag‘larning real qiymati vaqt o‘tishi bilan pasaymaydi. Bundan tashqari, mablag‘ning aynan ovoz 
bergan hududlar uchun ajratilishi fuqarolarning infratuzilma loyihalarini tanlash jarayonidagi ovoz berish faolligini 
rag‘batlantiruvchi qo‘shimcha omil vazifasini o‘taydi.

Infratuzilma loyihalarini moliyalashtirish samaradorligini oshirish va aholi ishtirokini yanada kuchaytirish 
maqsadida, loyihalarni aholi va davlat o‘rtasida sheriklik tamoyili asosida moliyalashtirish taklif etiladi. Bugungi 
amaliyotda sheriklik asosidagi infratuzilma loyihalari alohida, cheklangan yo‘nalish sifatida mavjud bo‘lib, uning 
umumiy infratuzilmani moliyalashtirish tizimi bilan integratsiyasi yetarli darajada emas. Taklif etilayotgan 
yondashuvga ko‘ra, sheriklik tamoyilini infratuzilma loyihalarini moliyalashtirish jarayonining tarkibiy qismiga 
aylantirish, ya’ni loyihalarni baholashda aholining moliyaviy ishtirok darajasini qo‘shimcha ustuvorlik mezoni 
sifatida kiritish nazarda tutiladi. Bunday yondashuvning ijobiy tomoni shundaki, u fuqarolarning o‘z hududidagi 
infratuzilmani rivojlantirishdagi mas’uliyatini oshiradi: loyiha qiymatining bir qismini o‘z hissasi bilan 
moliyalashtirgan aholi loyihaning amalga oshirilishi va undan keyingi ta’mirlash-saqlash jarayonlariga ham ko‘proq 
mas’uliyat bilan qaraydi. Bundan tashqari, davlat mablag‘larining bir qismini aholi hissasi bilan almashtirish orqali 
bir xil hajmdagi budjet resurslari hisobidan ko‘proq infratuzilma loyihalarini moliyalashtirish imkoniyati yuzaga 
keladi, bu esa umumiy tizim samaradorligini oshiradi.

Infratuzilma loyihalarini moliyalashtirishda mahallalarning g‘oliblik imkoniyatlarini kengaytirish maqsadida, 
bir mavsum davomida loyihalarni baholash mezonlarini hududning ijtimoiy holatiga mos ravishda differensial 
tizim asosida shakllantirish taklif etiladi. Amaldagi tizimda barcha mahallalar bir xil mezonlar, ovoz berish natijalari 
asosida baholanadi, bu esa aholi soni ko‘p, faollik darajasi yuqori bo‘lgan yirik mahallalarni infratuzilma loyihasi 
olishda tabiiy ravishda ustunlikka ega qiladi, aholi soni kam yoki ijtimoiy-iqtisodiy jihatdan nisbatan zaif mahallalar 
esa doimiy ravishda infratuzilma loyihalarini moliyalashtirish imkoniyatlaridan nisbatan kamroq foydalanadi. Taklif 
etilayotgan differensial tizim mahallaning ijtimoiy-iqtisodiy ko‘rsatkichlarini hisobga olgan holda, har bir hudud 
toifasi uchun alohida baholash mezonlarini belgilashni nazarda tutadi. Bu esa ijtimoiy-iqtisodiy imkoniyatlari 
nisbatan cheklangan hududlarning ham infratuzilma loyihalarini moliyalashtirishda teng sharoitda ishtirok etish 
imkoniyatini ta’minlaydi va hududlar o‘rtasidagi mavjud tengsizlikni bosqichma-bosqich kamaytirishga xizmat 
qiladi.

Eng yaxshi soliq to‘lovchi mahalla nominatsiyasiga sazovor bo‘lgan tashabbuskor mahallalarning infratuzilma 
loyihalarini 25/75 nisbatida sheriklik asosida moliyalashtirish mexanizmini joriy etish taklif etilgan. Ushbu 
mexanizm bo‘yicha aholi infratuzilma loyihasi qiymatining kamida to‘rtdan bir qismini o‘z hissasi bilan qoplagan 
taqdirda, loyiha g‘olib deb topiladi va qolgan qismi davlat budjeti hisobidan moliyalashtiriladi. G‘oliblarni aniqlashda 
mahalla aholisi sonining har ming nafariga nisbatan hisoblangan kichik biznes subyektlari soni, ular to‘lagan soliqlar 
hajmi, jismoniy shaxslardan olinadigan daromad solig‘i to‘lovchilari soni hamda mol-mulk va yer soliqlarini to‘lash 
darajasi kabi shaffof va obyektiv mezonlar qo‘llaniladi. Bunday chora nafaqat mahallalarning soliq intizomi va 
iqtisodiy faolligini rag‘batlantiradi, balki infratuzilma loyihalarini sheriklik asosida moliyalashtirish amaliyotining 
institutsional rivojlanishiga ham turtki beradi, chunki u soliq to‘lash madaniyati yuqori bo‘lgan mahallalarni 
moliyaviy jihatdan qo‘shimcha rag‘batlantirish orqali sheriklik amaliyotini kengroq hududlarga tarqatishga xizmat 

qiladi. Bundan tashqari, ketma-ket ikki mavsum g‘olib bo‘lgan mahallalarga nisbatan qo‘llaniladigan amaldagi 
tartibni qayta ko‘rib chiqish, shuningdek, reytingning birinchi yuztaligiga kirgan har bir mahallaga alohida 
jamg‘arma mablag‘i ajratish kabi qo‘shimcha rag‘batlantirish choralari faol mahallalarning infratuzilma loyihalarini 
moliyalashtirish bo‘yicha tashabbuskorligini uzluksiz saqlab qolishga yordam beradi.

X U L O S A  V A  T A K L I F L A R
Xulosa o‘rnida aytish mumkinki, yuqorida keltirilgan takliflar infratuzilma loyihalarini moliyalashtirish 

amaliyotini takomillashtirishga qaratilgan bir-birini to‘ldiruvchi yaxlit tizim sifatida shakllantirilgan. Deputat 
tashabbuslari uchun qo‘shimcha summa ajratish infratuzilma loyihalarining moliyaviy resurs bazasini kengaytirsa, 
sheriklik tamoyilini kengroq joriy etish mavjud resurslardan yanada samarali foydalanish imkonini beradi. 
Differensial baholash tizimi hududlar o‘rtasidagi tafovutlarni kamaytirishga xizmat qilsa, soliq intizomini 
rag‘batlantiruvchi mexanizm esa mahalliy darajada fiskal mas’uliyat va tadbirkorlik faolligini oshiradi. 
Mexanizmlarning majmuaviy tatbiq etilishi natijasida infratuzilma loyihalarini moliyalashtirish tizimi nafaqat 
moliyaviy, balki ijtimoiy samaradorlik nuqtai nazaridan ham yanada mustahkam institutsional asosga ega bo‘lishi, 
hududlar o‘rtasidagi mavjud tafovutlar esa bosqichma-bosqich qisqarishi kutilmoqda. O‘tkazilgan tahlil natijalari 
asosida ishlab chiqilgan takliflar, ya’ni deputat tashabbuslari uchun qo‘shimcha mablag‘ ajratish, aholi va davlat 
o‘rtasidagi sheriklik tamoyilini kengaytirish, differensial baholash tizimini joriy etish hamda soliq intizomini 
rag‘batlantiruvchi sheriklik mexanizmi kabilar infratuzilma loyihalarini moliyalashtirish amaliyotining moliyaviy 
barqarorligini mustahkamlash, hududlar o‘rtasidagi tafovutlarni kamaytirish hamda aholi va davlat o‘rtasidagi 
institutsional hamkorlikni chuqurlashtirishga xizmat qiladi. Ularning amaliyotga bosqichma-bosqich tatbiq etilishi 
infratuzilma loyihalarini moliyalashtirish amaliyotining samaradorligini yanada oshirishga xizmat qiladi.

